
 

 
 

 
FM 2022/167 
J.nr 00.00.00/22FM-LABU-00167  Side 1  
 

 
UPA 2022/167 

27/5-2022 

Jens-Frederik Nielsen 

 

Qanoq iliornikkut qitiusumiit eqiterussinerup millisarnera inunnut ataasiakkaanut inuiaqatigiinnullu 

iluaqutaasinnaanera pillugu apeqquteqaat aallaavigalugu oqallisissiaq. 

(Inatsisartunut ilaasortaq Aqqalu C. Jerimiassen, Atassut) 

 

Qujanaq Inatsisartunut ilaasortaq Aqqalu C. Jerimiassen siunnersuummut. 

Kialluunniit qularutigissanngilaa, Demokraatit isumaat imaammat, pisortat allaffeqarfiat annertuallaarlunilu 

akisuallaartoq. Aaqqiissutaanngilaq pisortat ingerlataasa iluanni nuttartitsineq. 

Allaffissornikinnerulersitsissanngilaq, pisortani oqartussaasoq pisortani oqartussaasumit allamik suliassamik 

tigusippat. Akerlianilli allaffissornerulernermik kinguneqassalluni. 

Misissortiguli, qanoq ililluta pisortat ingerlataanni suleriaatsit pisariinnerusunngortissinnaanerlugit. 

Misissortigu pisortat ingerlataanni suliffinnik atorunnaarsitsisinnaanerluta. Misissortigu, suut 

namminersortunit suliarineqarsinnaanersut pisortanit suliarineqaratik. 

Aalajangiusimaffigiinnassanngilarput, siammarterineq aaqqiissut pitsaanerpaasoq. Aaqqiissummut 

ilaasinnaakuttoorpoq, imminermili anguniagassaassanngilaq. Anguniagaq sallerpaasussaq unaassaaq, 

pisortat allaffissornerat minnerulertariaqartoq. Pisortat allaffissorneranut aningaasat ikinnerusut 

atussavagut. Taassuma angunissaanut siammarterineq iluaqutaassappat, isumassarsiatsialaassaaq. 

Siammarterineq anguniakkamut iluaqutaassanngippat, isumassarsiatsialaassanngilaq. 

Taamaapporlu, namminersortut sulianik tigusissagaluarpata, ullumikkut pisortanit ingerlanneqartunit. 

Namminersortut suliassaq akikinnerusumik suliarisinnaappassuk, soorunami suliassaq taanna 

namminersortut suliarissavaat. Namminersortuniilli suliassaq suliarissallugu akisunerussappat, suliassaq 

pisortaniiginnassaaq. 

Akileraartartut aningaasaataat, uani eqqartorneqarput, Demokraatiniillu pingaartinneqartuaannarpoq, 

innuttaasut akileraarutiminnit annerpaamik iluanaaruteqarnissaat. 

Tassalu Demokraatit oqallinnermut tassunga isummersuutigigallagaat. 

 

 


